
■ GRISCHUN

La nova lescha davart 
las vias dal Grischun 

entra en vigur
(cc) La regenza metta en vigur per il 1.
da schaner 2006 la lescha davart las vias
dal chantun Grischun dal 1. da settem-
ber 2005. Il termin per il referendum fa-
cultativ è scadì ils 7 da december 2005
senza ch’el saja vegnì duvrà. Er il 1. da
schaner 2006 vegn messa en vigur l’or-
dinaziun davart las vias respectiva. Ella
regla tranter auter las tariffas decisivas da
las contribuziuns chantunalas per stabi-
liments dal traffic betg motorisà, per zo-
nas da fermar dal traffic public e per
conducts d’aua persa en il sectur da las
vias chantunalas. Il medem mument fi-
xescha ella las tariffas da contribuziun da
las vischnancas per cuvridas da las vias
chantunalas dals trajects entaifer il vitg.
Ultra da quai determinescha ella las ta-
riffas da taxas per differents fatgs d’uti-
lisaziun che pertutgan las vias chantuna-
las.

Vocabulari en rg per il
stgalim da mez e per il

stgalim superiur

La regenza ha concludì da laschar ela-
vurar in vocabulari en rumantsch gri-
schun per il stgalim da mez e per il stga-
lim superiur. Quest conclus sa basa sin
il concept general «rumantsch gri-
schun en scola» che la regenza ha ap-
provà la fin da l’onn 2004. Sut il me-
dem titel era avant vegnida surdada
l’elavuraziun d’in concept per in curs
introductiv per emprender a leger ed a
scriver e vegnida averta la fasa da con-
cept per il cudesch da lingua per la 2.
fin 9. classa. 

Sco basa per il vocabulari per il stga-
lim da mez e per il stgalim superiur ser-
va il vocabulari «power discovery» da
Langenscheidt che vegn translatà en
rumantsch grischun.

Cumissiun per 
la prevenziun 

cunter la tortura

La regenza grischuna è per ina realisa-
ziun naziunala sperta da la cunvegna da
las naziuns unidas cunter la tortura e
cunter auters tractaments u chastis cru-
daivels, inumans u umiliants dals 18 da
december 2002. Quai resorta da sia res-
posta a la confederaziun concernent la
consultaziun davart il sboz preliminar tar
la lescha federala davart la cumissiun per
evitar la tortura. Er beneventescha la re-
genza la legislaziun executiva correspun-
denta.

Per la fin da l’onn

La regenza grischuna ha fatg 43 sesidas
durant l’onn 2005. A chaschun da quel-
las ha ella prendì 1582 conclus (l’onn
precedent: 1883). Il presidi da la regen-
za passa il 1. da schaner 2006 a Claudio
Lardi, schef dal departament d’educa-
ziun, cultura e protecziun da l’ambient.
Vicepresident daventa Martin Schmid,
schef dal departament da giustia, poli-
zia e sanitad. La regenza giavischa a tut
las burgaisas ed a tut ils burgais per la
fin da l’onn tut il bun, speranza e pros-
peritad.

Chaussas persunalas

– Marco Hossmann (40), domicilià a
Spleia, è vegnì elegì sco cumissari da ta-
glia II tar l’administraziun da taglia.

Da vischnancas e regiuns
– Bever-Samedan: Il plan dal cunfin da

vischnanca da Bever-Samedan vegn
approvà.

– Castasegna: La regenza approvescha
il project per renovar la via da collia-
ziun tar la via dal Malögia tranter
Brentan e Castasegna. Per quai ve-
gnan approvads custs anticipads en
l’autezza da 600 735 francs. Als custs
per construir ina lingia d’aua netta
vegn pajada ina contribuziun chan-
tunala da maximalmain 24 300
francs.

– Sursaissa: La regenza approvescha il re-
glament per las zonas da protecziun ed
ils plans da las zonas da protecziun cun

las zonas da protecziun detagliadas a la
scala 1:5000.

– Salouf: A la zavrada da guaud e da pas-
tgira sin il territori communal da la
vischnanca da Salouf garantescha la re-
genza ina contribuziun chantunala da
94 500 francs.

– Trin: La regenza conceda a la vischnan-
ca da Trin ina contribuziun chantuna-
la da 273 000 francs per construir la
via da guaud Trin vitg–Munt Sur.

– Vaz: La regenza approvescha la lescha
davart l’incassament da las taxas da
giasts e da contribuziuns per promover
il turissem da la vischnanca da Vaz dals
27 da november 2005.

– Viafier retica: La regenza conceda ina
contribuziun d’investiziun da 540 000
francs per la Viafier retica. Quests
meds finanzials vegnan duvrads per sa-
nar il viaduct da Castiel da la lingia
d’Arosa. Per quest project dumonda la
VR totalmain 3 000 000 francs da la
confederaziun e dal chantun.

– Promoziun dal sport: La regenza ga-

rantescha a 44 uniuns da sport dal chan-
tun contribuziuns en l’autezza maxima-
la dad 800 000 francs. Il pajament da la
contribuziun è collià cun la cundiziun
che las uniuns da sport represchentian la
marca «grischun sport» en moda adequa-
ta.
– Uniuns chantunalas da patinagi da

Turitg, da Son Gagl/Appenzell e dal

Grischun: La regenza deliberescha ina
contribuziun dal fond da sport en l’au-
tezza da maximalmain 6500 francs per
acquistar in sistem da giuditgar ISU.

– Societad da tiradurs da Domat: La re-
genza approvescha ina contribuziun
chantunala da maximalmain 7900
francs per construir la lingia d’aua tar
ils implants da tir «La Val» e «Gonda».

– Societad da gimnastica da Landquart:
Per engrondir l’implant da sigl lung en il
Ried a Landquart deliberescha la regen-
za ina contribuziun chantunala dal fond
da sport da maximalmain 7900 francs.

– Federaziun forestala dal Grischun Sel-
va: La federaziun forestala dal Gri-
schun Selva survegn ina contribuziun
chantunala da 42 525 francs.

La fermezza e na il dumber decida
■ (anr) Segund Sigisbert Lutz, Berna/
Medel Lucmagn, secretari da l’associa-
ziun da vischnancas svizras, èn fusiuns da
vischnancas ina da pliras vias pussaivlas
per schliar ils problems da quellas. Na en
mintga cas haja ina fusiun dentant era in
senn. Gist en las aglomeraziuns possian
fusiuns purtar insatgè. Dentant sajan el-
las da realisar là be vessamain. Perencun-
ter valia i pauc per el da fusiunar en re-
giuns ruralas duas vischnancas pitschnas
ad ina che restia vinavant be ina pitsch-
na. 

Sigisbert Lutz è da l’opiniun ch’ins
na possia betg quintar en Svizra per ils
proxims 10–20 onns ch’il dumber da

vischnancas tschessia per la mesadad.
Impurtant è per el na il dumber, ma-
bain che las vischnancas funcziune-
schian e tegnian en egl ils giavischs ed
interess dals vischins. Il ferm sistem
participativ svizzer sa basia sin relativ
pitschnas unitads. Il vischin da Medel
ha rendì attent che visavi ils effects po-
sitivs da fusiuns – sco pudair ademplir
meglier ils duairs e dapli pussaivladads
da svilup – stettian consequenzas nega-
tivas sco la sperdita d’identitad e d’au-
tonomia e disavantatgs finanzials. Ils
impuls da midar structuras stoppian
dentant derivar da la populaziun e na
vegnir dictads «da sura».

Ils embrugls a Domat cuntinueschan
La suprastonza da pleiv sedrezza allas parochianas ed als parochians dalla pleiv catolica da Domat e Favugn

Las dispettas denter plevon e suprastonza da pleiv paran d’umbrivar uonn la legria e di-
sturbar la pasch da Nadal ella baselgia catolica da Domat. LQ

Contribuziuns a differentas instituziuns

